
¿Sería o violino
quen che ensinou a ser solista e solidaria,
el que, coma ninguén,
sabe escalar brillante a montaña da luz
e sustentar humildemente a orquestra?

É o que di o meu xardín sereno
co teu nome acochado nos primeiros xasmíns,
nas últimas fresías
e na promesa das futuras rosas.

E xa dentro as palabras,
os versos,
os poemas,
os libros
borran a ortografía da dor coa que escribimos
a última conversa.

(Abuín, Marzo de 2004)

Nota da Redacción:
Pareceunos que este poema inédito de Helena Villar era o mellor In memoriam que
Encrucillada podía ofrecer da poetisa recentemente falecida.
Para as persoas que non a coñecían engadimos unhas notas biográficas. Nace na
Coruña en 1957. Morre en Sada o 8 de marzo de 2004 sendo profesora de Lingua e
Literatura Galega no IES desta vila.
Tiña as licenciaturas de filoloxía hispánica e galega e estudos de violín, formando parte
de varios grupos de cámara e da Xove Orquestra de Galicia.
A súa obra ten polo tanto as dúas vertentes artísticas: literaria –ensaio e poesía– e
musical. O “Don Hamlet” de Cunqueiro: unha ecuación teatral, comparando a
Shakespeare e Cunqueiro.Concerto para un home só e O paseo das esfinxes. (teatro)
Sete haikus e Música reservada (poesía). Silencio, ensaiamos (narrativa). A taberna do
holandés (relato curto premiado co premio Modesto Figueiredo). Nestes días podémola
ver na exposición Flying Carpet na Fundación Torrente de Santiago, entre 165 mulleres
de todo o mundo.

Se ao principio foi a palabra, antes dela foi o son e,
despois, o entendemento e a trasmisión da súa melodía.
Eis a Música, que brota como o río da existencia, e a
Palabra, que interpreta o seu ritmo como unha danza
ritual arredor do lume da intelixencia.

